Ўзбекистон Республикаси номидан.

Ҳ   У   К   М
2020 йил июль ойининг 20 куни, жиноят ишлари бўйича Қўрғонтепа туман суди, ўз идора биносида очиқ суд мажлисида, раислик қилувчи туман судининг раиси И.Эргашевнинг раислигида, О.Газиевнинг котиблигида, тарафлардан давлат айбловчиси Қўрғонтепа туман прокурори ёрдамчиси Ш.Махмудов, судланувчи А.Абдурахимовнинг ҳимоячиси Д.Улуғбеков, жабрланувчи Т.Ходжаева иштирокида, Абдурахимов Анваржон Ахмедовичга оид 1709-2001/93-сонли жиноят ишини кўриб чиқди. Иш хужжатларига кўра:

Абдурахимов Анваржон Ахмедович (Abduraximov Anvarjon Axmedovich), 1985 йил 14 мартда Қўрғонтепа туманида туғилган, миллати ўзбек, Ўзбекистон фуқароси, маълумоти ўрта, оилали, 3 нафар фарзандлари бор, муқаддам судланмаган, ишламайди, Қорасув шаҳар, Пахтачи МФЙ, Бахор кўчаси, 60-уйда яшайди, муносиб ҳулқ атворда бўлиш ҳақида тилхат эҳтиёт чораси қўлланилган, айблов далолатномаси нусхасини 2020 йил 30 июнда олган.

Ўзбекистон Республикаси ЖКнинг 109-моддаси 2-қисми билан айбланган. 

Суд, судланувчи, жабрланувчи ва гувоҳларнинг кўрсатувларини тинглаб, жиноят ишидаги ҳужжатларни ўрганиб чиқиб ва ишда мавжуд бўлган далилларга баҳо бериб, қуйидагиларни

А  Н  И  Қ  Л  А  Д  И :

Абдурахимов Анваржон Ахмедович 2020 йил 27 май куни ўзининг яшаш хонадонида таниши бўлган Ходжаева Тўйдихон ҳамда унинг қизлари Ахмедова Сарвиноз, Абдулазизова Сехринозлар келишиб, Қирғизистон Республикасида яшовчи А.Абдурахимовнинг қайни онаси Усманова Саидахондан ҳаққи борлигини важ қилиб, онаси Жабборова Гуллолахон ҳамда турмуш ўртоғи Хасанова Ситораларни уриб, уларга тан жарохати етказганлигини кўриб, жаҳли чиқиб онаси Г.Жабборова ва турмуш ўртоғи С.Хасановаларни ҳимоя қилиш мақсадида, Т.Ходжаеванинг чап томон бош соҳасига қўли билан бир маротаба уриб, Т.Ходжаевага соғлигини бузилишига олиб келган енгил тан жароҳати етказган.

Республика суд-тиббий экспертиза илмий-амалий маркази Андижон вилоят филиалининг 29.05.2020 йилги 2685-сонли хулосасига кўра, Т.Хаджаевада бош мия ёпиқ шикасти, бош мия чайқалиши, чап кўз юқори қовоқ ва қорин эпигастирал соҳаси юмшоқ тўқималарини лат ейиши, чап кўз ташқи бурчак соҳасида, чап қулоқ сурпаси орқа юзасидан қонталаш жароҳатлари бўлиб, ушбу тан жарохатларни қаттиқ-ўтмас жисм таъсири натижасида етказилган бўлиб, ушбу тан жароҳатлар соғлиқни қисқа-жарохат етказилгандан давомийлиги уч хафтагача (21 кунгача) бўлган муддатга бузилиши мезонига кўра-соғлиқнинг бузилишига олиб келган енгил тан жароҳатлари туркумига киришлиги аниқланган.
Судланувчи А.Абдурахимов суд мажлисида, айбига тўлиқ иқрор бўлиб, 2020 йил 27 май куни соат 1300ларда ўзининг яшаш хонадонида дам олаётган вақтида, уйининг эшигида аёлларнинг бақир чақир овозини эшитиб, нима бўлаётганини билиш мақсадида ташқарига чиққанлиги, яшаш хонадони дарвозасининг ичкарисида таниши Ходжаева Тўйдихон ва унинг қизлари Абдулазизова Сехриноз, Ахмедова Сарвинозлар турмуш ўртоғи Ситора ҳамда онаси Гуллолахонлар бир-бирлари билан куракда турмас сўзлар билан ҳақоратлашиб, жанжаллашаётганликларини кўрганлиги, онаси ҳамда турмуш ўртоғини ҳимоя қилиш мақсадида уларни ёнига борганлиги, Сарвиноз билан Сехринозлар турмуш ўртоғи Ситорани сочидан тортиб ураётганида уларни ажратганлиги, шунда Т.Ходжаева келиб уларни куракда турмас сўзлар билан ҳақорат қилганлиги, шу гапларидан жаҳли чиқиб, Т.Ходжаевани бир маротаба қўли билан бошига уриб юборганлиги, шунда Т.Ходжаева ерга ўтириб олганлиги, шу вақт қўшнилари кириб Т.Ходжаева ва унинг қизларини кўчага олиб чиқиб кетишганлиги, Т.Ходжаева билан қайнонаси С.Усмоноваларни ўртасидаги пул олди-бердисидан хабари бўлмаганлиги, қилган ишидан пушаймонлиги, ўзига тегишли хулоса чиқариб олганлиги, ўзига қонуний енгиллик беришни сўраб кўрсатув берди.

Жабрланувчи Т.Ходжаева суд мажлисида, 2011 йилда таниши Қирғизистон фуқароси Усмонова Саидахонга 20.000 АҚШ доллар қарзга пул берганлиги, С.Усмонова ушбу пуллардан 10.000 АҚШ долларини бериб қолган 10.000 АҚШ долларини бермай қўйганлиги, шундан сўнг С.Усмонова қизи Ситора Қорасув шаҳар, Пахтачи МФЙда яшовчи А.Абдурамоновга турмушга чиққанлиги сабабли 2020 йил 27 май куни қизлари Сарвиноз ҳамда Сехринозлар билан бирга А.Абдурахмоновнинг яшаш хонадонига боришганлиги, уларнинг хонадонига боришганида яшаш уйидан Ситарахон чиққанлиги, Ситарахондан онаси Саидахоннинг телефон рақамини беришлигини сўраганида, Ситора телефон рақамини бермаслигини ва уйига қайтиб келмасликларини баланд овозда айтганлиги, шунда қизи Сарвинозни жаҳли чиқиб, нима учун телефон рақамини бермаслиги, онасини қарзи борлигини айтганлиги, шундан сўнг қизлари билан Ситора гап тортишиб жанжаллашиб кетишганлиги, шу вақтда А.Абдурахмоновни онаси Гуллола опа ҳам ёнларига келиб уларни ҳақорат қилганлиги, Гуллола опа билан ҳам ўзаро тортишиб кетишганлиги, шу вақтда уйнинг ичидан А.Абдурахмонов чиқиб, унинг чап томон бош қисмига бир-икки маротаба қўли билан уриб юборганида ўзини бошқара олмай ерга ўтириб қолганлиги, орадан бироз вақт ўтганидан сўнг ўзига келганида қизлари билан Ситора ва унга қўшилиб Анваржон ҳам жанжаллашаётганини кўрганлиги, шу вақтда икки нафар қўшнилари чиқиб уларни ажратиб ташқарига чиқариб юборишганлиги, йўлда кетишаётганида профилактика инспекторини кўриб қолганлиги ва профилактика инспектори уларни ўзининг автомашинасида Қорасув шаҳар ШТЁБга олиб борганлиги, судланувчи ундан умуман хабар олмаганлиги, унга етказилган зарарларни қопламаганлиги, судланувчига нисбатан қонуний чора кўриб беришликни сўраб кўрсатув берди.
Гувоҳ С.Абдилазизова суд мажлисида, 2020 йил 27 май куни онаси Т.Ходжаева ҳамда опаси Сарвинозлар билан бирга Абдурахимов Анваржоннинг яшаш хонадонига А.Абдурахимовни қайнонаси С.Усманованинг қарзини сўраб боришганлиги, бироқ А.Абдурахимовнинг турмуш ўртоғи Ситора уйдан чиқиб нега келишганини айтиб куракда турмас сўзлар билан ҳақорат қилганлиги, улар Ситоранинг гапларига парво қилмасдан баланд овозда Анвар акани чақираверишганлиги, шу орада Ситора вафот этган фарзандини “хароми” деб хақорат қилганлиги, шундан сўнг Ситора билан жанжаллашиб кетишганлиги, шу орада Ситоранинг қайнонаси Гуллола опа ҳам чиқиб уларни ҳақорат қилганлиги, шу орада Анвар ака ҳам чиқиб улар билан жанжаллашганлиги, Анвар ака онаси Тўйдихоннинг бош қисмига қўли билан урганида онаси хушини йўқотиб қўйганлиги, шунда онасини ҳимоя қилиш мақсадида улар билан жанжаллашиб кетишганлиги, шу вақтда ташқаридан қўшнилари кириб, уларни ажратиб ташқарига олиб чиқиб қўйишганлиги, кўчага чиқишган вақтида маҳалла профилактика инспектори келганлиги, унга бўлган воқеани айтиб, онасини ахволи оғирлигини уларни шифохонага олиб бориб қўйишлигини илтимос қилишганлиги, профилактика инспектори уларни Қорасув шаҳар ШТЁБга олиб бориб қўйганлигини билдириб кўрсатув берди.
Гувоҳ Г.Жабборова суд мажлисида, судланувчи А.Абдурахимов ўғли бўлишлиги, 2020 йил 27 май куни Ходжаева Тўйдихон қизлари билан бирга яшаш хонадонига келишганлиги, ўзи уйнинг ичида бўлганлиги, улар келишиб келини Ситорахон билан жанжаллашаётганини эшитиб уйнинг ичидан чиққанлиги, улар келини Ситорахонни сочидан тортиб уришаётганлигини кўрганлиги, уларни ажратиш мақсадида ёнига борганида уни хам уришмоқчи бўлишганлиги, куракда турмайдиган гапларни айтиб ҳақоратлашганлиги, уларни ажратишга кучи етмаганлиги, шу вақт уй ичидан ўғли Анваржон чиқиб, уларни ажратмоқчи бўлганида ўғлига ҳам ташланишиб, ҳақоратли сўзлар айтишиб бақир-чақир қилишганлиги, ушбу овозни эшитиб қўшнилари киришиб уларни ажратиб, Т.Ходжаева ва қизларини ташқарига олиб чиқиб қўйишганлигини билдириб кўрсатув берди.
Гувоҳ С.Хасанова суд мажлисида, судланувчи А.Абдурахимов турмуш ўртоғи бўлишлиги, 2020 йил 27 май куни яшаш хонадонига унга аввалдан таниш бўлган Т.Ходжаева ҳамда қизлари Сарвиноз, Сехринозлар билан бирга келишганлиги, улардан нега келишганини сўраганида, Сарвиноз “онангни қарзи бор шу пулларни олгани келдик” деб айтганида, уларга яна неча маротаба пул бериш кераклигини айтиб гап тортишиб кетишганлиги, шунда Сарвиноз уни куракда турмас сўзлар билан ҳақорат қилганлиги, унга онаси Т.Ходжаева ҳам қўшилиб бирга ҳақорат қилишганлиги, шу тариқа улар билан тортишиб кетишганлиги, шу вақтда қайнонаси Гуллолахон жанжални эшитиб, уни ҳимоя қилиш учун уларни олдига келиб, уларни ажратганлиги, шу вақтда яшаш хонадонида дам олаётган турмуш ўртоғи Анваржон чиқиб ажратганлиги, турмуш ўртоғи Т.Ходжаевани қўлидан ушлаб ташқарига олиб чиқаётганида, Т.Ходжаевани қизлари баланд овозда “ёрдам берилар онамни уришяпти” деб бақирганида ташқаридан қўшнилари кириб уларни ажратиб, ташқарига олиб чиқиб қўйишганлигини билдириб кўрсатув берди.
Судланувчи А.Абдурахимовнинг айбига тўлиқ иқрорлик билдириб берган кўрсатувидан ташқари унинг айби: жабрланувчининг аризаси, тушунтириш хатлари, суд-тиббий экспертиза хулосалари, суд мажлисида ўқиб эшиттирилган гувоҳларнинг кўрсатувлари ҳамда жиноят ишида тўпланган бошқа далиллар йиғиндиси билан ўз исботини тўлиқ топди.

Суд, А.Абдурахимовнинг Т.Ходжаева билан ўзаро жанжалашиб уни қасддан уриб соғлигини бузилишига олиб келган енгил тан жароҳати етказганликда ифодаланган жиноий ҳаракатлари дастлабки тергов томонидан Ўзбекистон Республикаси ЖК 109-моддаси 2-қисми билан тўғри квалификация қилинган деб ҳисоблайди.

Судланувчи А.Абдурахимов томонидан ижтимоий ҳавфи катта бўлмаган жиноят содир қилинган бўлсада, у томонидан содир қилинган жиноий ҳаракатларни ижтимоий ҳавфлилик даражасини ҳисобга олиб, унга нисбатан жазо тайинлаб ҳукм чиқаришни лозим деб ҳисоблайди. 

Ўзбекистон Республикаси Олий суди Пленумининг 03.02.2006 йилги “Судлар томонидан жиноят учун жазо тайинлаш амалиёти тўғрисида”ги 1-сон Қарори 3-бандида “Жиноят кодексининг 8, 54-моддалари мазмунига кўра, жазо адолатли бўлиши — ҳар бир ҳолатда индивидуал тайинланиши, жиноятнинг хусусияти ва ижтимоий хавфлилик даражасига, айбдорнинг шахсига, шунингдек жазони енгиллаштирувчи ва оғирлаштирувчи ҳолатларга мувофиқ бўлиши керак” деб, 5-бандида “Судлар ижтимоий хавфи катта бўлмаган, шунингдек унча оғир бўлмаган жиноятларни содир этишда айбдор деб топилган ва жамиятдан ажратмаган ҳолда ахлоқан тузатилиши мумкин бўлган шахсларга нисбатан озодликдан маҳрум қилиш билан боғлиқ бўлмаган жазолар тайинлаш учун қонунда мавжуд барча имкониятлардан тўлиқ фойдаланишлари керак” деб тушунтириш берилган. 

Суд, юқоридаги Пленум қарори талабидан келиб чиқиб, А.Абдурахимовга жазо тури ва миқдорини тайинлашда, у томонидан содир этилган жиноятни хусусияти ва ижтимоий ҳавфлилик даражасини ҳисобга олиш билан бирга, уни айбига иқрор ва чин кўнгилдан пушаймонлиги, қарамоғида 3 нафар фарзандлари борлиги, муқаддам судланмаганлигини жазони енгиллаштирувчи ҳолатлар деб топиб, жазони оғирлаштирувчи ҳолатлар мавжуд эмас деб топиб, у айбли деб топилаётган қонун санкциясида назарда тутилган аҳлоқ тузатиш ишлари жазосини тайинлашни лозим деб хисоблайди. 

Суд, жабрланувчи Т.Ходжаевага жиноят оқибатида етказилган моддий ва маънавий зарарлар хусусида келгусида фуқаролик ишларини судда юритиш тартибида мурожаат қилиши мумкинлигини тушунтиришни лозим деб ҳисоблайди.

Ўзбекистон Республикаси ЖПК 454-457, 460, 462-463, 465-468, 471-473-моддаларига амал қилиб суд  

Ҳ   У   К   М        Қ   И   Л   А   Д   И

Абдурахимов Анваржон Ахмедович (Abduraximov Anvarjon Axmedovich) Ўзбекистон Республикаси ЖКнинг 109-моддаси 2-қисми билан айбли деб топилсин.

Абдурахимов Анваржон Ахмедовичга Ўзбекистон Республикаси ЖКнинг 109-моддаси 2-қисми билан ҳар ойлик иш ҳақининг 20(йигирма) фоизини давлат даромади ҳисобига ушлаб қолган ҳолда 2(икки) йил муддатга ахлоқ тузатиш ишлари жазоси тайинлансин.

А.Абдурахимовга тайинланган аҳлоқ тузатиш ишлари жазосини умумий асосларда, Қўрғонтепа туман ички ишлар бўлими белгилаб берган жойларда ўташ, ўташ муддатини ахлоқ тузатиш ишларига жалб қилинган кундан бошлаб ҳисоблаш белгилансин. 

А.Абдурахимовга нисбатан қўлланилган эҳтиёт чораси ҳукм қонуний кучга киргач бекор қилинсин.

Жабрланувчи Т.Ходжаевага жиноят оқибатида етказилган моддий ва маънавий зарарлар хусусида келгусида фуқаролик ишларини судда юритиш тартибида мурожаат қилиши мумкинлиги тушунтирилсин.

Ҳукмдан норози тарафлар хукм эълон қилинган кундан бошлаб, судланувчи, жабрланувчи эса ҳукм нусхасини олган кундан бошлаб 10 сутка ичида шу туман суди орқали жиноят ишлари бўйича Андижон вилоят судининг апелляция инстанциясига апелляция тартибида, иш апелляция тартибида кўрилмаган тақдирда, қонуний кучга кирган ҳукм устидан кассация тартибида шикоят келтириш ёки прокурор протест билдиришга хақлидир.

Раислик қилувчи:







И.Эргашев 

Ҳукм нусхаси аслига тўғри.

Туман судининг раиси:

